
Гөлҗимеш
I
Таң атып килә. Агыйделнең аръягыннан, чыгыйммы-юкмы дигәндәй, иренеп кенә кояш күтәрелә башлады. Аның беренче нурлары төн караңгылыгын ертып чыгуга, күк йөзе алсуланып китте. Агыйдел өстен каплап алган аксыл томан да сыегая төште, җир өстенә мул булып чык сибелде. 

Таң алдыннан гына була торган салкынча тымызык һава балан, миләш чәчәкләренең хуш исе белән тулды. Бакчадагы алмагачны яратып өлгергән сандугач, туып килүче яңа көнне сәламләгәндәй, өздереп сайрады да бераздан тынып калды. Авылның ике башында таңны аттыра алмыйча аптырап беткән әтәчләр бер-берсен бүлдерә-бүлдерә кычкыра башладылар. Тынгысыз авыл иртәсе башланырга бераз вакыт бар иде әле. 

Әтәчләре уянса да, кешеләре исә рәхәтләнеп йокы туйдыралар. Авыл иртәсенең шушы вакытын үлеп ярата Ләйсән. Таң йокысы татлы булса да, бүген ул кояшның беренче нурлары белән үк уянды. Чолан тәрәзәсеннән яктылык төшә башлауга, күзләрен ачты, стеналарга эленгән мәтрүшкә, тагын әллә нинди үләннәрнең хуш исе белән тулган салкынча һаваны күкрәк тутырып сулады, йомшак урынында рәхәт итеп киерелеп алды. Аннан соң агач карават янында торган башмакларын аягына эләктерде дә, иртән салкынчарак булганга күрә, җылы киемнәрен киеп куйды. Аяк очларында ятарга гадәтләнгән песие уянып, нигә таң тишегеннән кузгатасың, дигәндәй, канәгатьсез генә мияулап куйды һәм кабат кыздан бушаган җылы урынга менеп ятты. Ләйсәннең бүген иртә торуына сәбәп тә юк түгел: алар күрше Илдус белән Сөтлә күленә балыкка барырга уйлаганнар иде, чөнки таң алдыннан балык яхшы кабучан була. Кичтән әзерләп куйган кирәк-яракларын алып, ул ишегалдына чыкты. Борыннарны ярып кергән хуш истән аның башы әйләнеп киткәндәй булды. Ул, күкрәкләрен тутырып, иркен сулыш алып куйды. Мондый саф, гаҗәеп татлы иртәнең бары тик алар авылында гына була алуына кызның иманы камил иде.  

Ләйсәннәрнең авылында һәр бакчада балан, сирень, шомырт, ә өйләр каршында миләш һәм юкә агачлары утырту гадәткә кергән. Май ае кердеме, бар дөнья иң затлы ислемайлар да бирә алмаган, берни белән дә чагыштырып булмый торган хуш искә чума. Әйе, табигатьнең иң гүзәл чагы. Шундый иртәдә йоклап ятмавына кыз бик сөенде. Дөньяны таң атканда гына була торган сафлык, хозурлык чолгап алган. Аның әтисе һәрвакыт, таң атканны, кояш чыкканны күрмәгән кешенең җаны буш була, дияргә ярата. Авылдашларының бу матурлыкка карап сокланасы урында мәрткә киткәндәй йоклап ятуларына кыз бераз үртәлеп тә алды, тик бу халәте озакка сузылмады, чөнки авыл кешесенең тормышы җиңел түгеллеген ул яхшы белә. Авылныкыларга ял сирәк эләгә, җитмәсә җәйге төн дә бик кыска. Йокласыннар, ял итсеннәр әйдә. Шундый каршылыклы уйларга бирелеп, ул ян капканы ачты, сак кына атлап, бакчага керде. Тиздән Илдус та килеп җитәр, күршесенең бакча аша гына йөрисен белгәнгә, Ләйсән аны шунда көтеп торырга булды.

Ике йорт арасында урнашкан бу бакчаны оҗмахка тиң күреп ярата Ләйсән. Әнә ирис тә чәчәк  аткан. Алмагачларның соң өлгерә торганнары да әле һаман чәчкәдә. Бер кырыйда үскән балан ерактан ук хуш ис бөркеп утыра. Кинәт кыз сагаеп калды. Кайдандыр үтә дә затлы бер ис – чәй розасы исе килә иде, ләкин аларга чәчәк атарга иртәрәк бит әле. Шунда ул бакчаның иң ямьле почмагына күз ташлады. Карасана, кичә генә бөреләрен ачарга әзерләнеп утырган гөлҗимеш чәчәк аткан икән ич. Ләйсән якынрак барды. Алсу чәчәккә күмелгән бу куак үзенә бертөрле хуш исләр таратып утыра иде. Иртә белән әнисе бакчаны бер әйләнеп чыгарга ярата. Бүген исә бакча аңа зур бүләген әзерләп куйган булып чыга бит. 
Әнисенең иң яраткан куагы ул гөлҗимеш. Ул аны бик күптән Агыйдел болыныннан үзе алып кайтып утырткан. Гөлҗимеш картайса да, аны төпләмәгән, яннан чыккан яшь ботакларыннан куак өр-яңадан үсеп киткән. Ул чәчәк атканда яки җимешләре өлгергәндә, әнисе хәтта яшәреп киткәндәй тоела. Кечкенә сабыйлар белән сөйләшкәндәй, аңа назлы сүзләрен әйтә, әйтерсең лә гөлҗимеш – тере җан иясе. Кечкенәрәк вакытта Ләйсән моңа бик аптырый иде: нигә дип әнисе бу куакны башкалардан аерып ярата, югыйсә бакчаны сирень дә, зелпе дә, шомырт та аңардан ким бизәмиләр бит. Былтыр көзен, гөлҗимеш кызарып пешкәч, әнисе Ләйсәнне бакчага алып чыкты. Үзенең күзләре нигәдер тылсымлы елмая. Якындагы эскәмиягә утырдылар. Әнисе аңа күптәнге серен сөйләде. Ул сөйләгәннәр кызга нигәдер матур һәм моңсу әкиятне хәтерләтте. Бүген исә Ләйсән, чәчәк аткан гөлҗимешкә карап, әнә шуларны исенә төшерде.

Безнең авыл Агыйделнең иң матур урынында урнашкан, дип башлаган иде сүзен әнисе. Бер ягында – нарат урманы, икенче ягында каенлык балкып тора. Агыйдел буендагы куе әрәмәлек бу ямьне тагын да арттыра. Ниләр генә үсми анда. Яр буенда гына бөрлегәнлек. Таллар арасында карлыган куаклары үсеп утыра, ә эчкәрәк керсәң, шомыртлыкка барып чыгасың. Болын ягына таба гөлҗимешлек сузылып киткән. Авыл кешеләре бу җимеш-җирпенең барысын да җыя, киптереп, урман хуҗалыгына илтеп сата, шул рәвешле әзме-күпме керемен ала. Без дә җыябыз. Әни алдан ук гөлҗимеш саткан акчага ниләр аласын исәпләп куя, шуңа күрә бу газаплы эшкә барыбызны да тарталар. Гөлҗимеш җыю безнең атна-ун көн вакытыбызны ала. Соңга калсаң, Агыйдел буенда урнашкан күрше Кабан авылы халкы аны яфрагы-ние белән сыдырып бетерәчәк – алар саранча белән бер. Без дә кулдан килгән кадәр тырышабыз, сынатасы килми бит. Шул вакыт эчендә кулларыбыз гөлҗимеш чәнечкеләреннән ертылып-яргаланып бетсә дә түзәбез, чөнки, фәләннекеләр булдыра алмаганнар икән, дигәнне ишетәсе килми. Ул чакта безнең авылда кыз баланың уңганлыгын гөлҗимеш җыюга һәвәслеге белән дә бәялиләр иде. Ни генә димәсеннәр, бу шөгыльне барыбер беребез дә яратмый, шуңа күрә тирә-яктагы гөлҗимешсез авыл балаларына кызыгып карый идек. 

Шулай да мин гөлҗимешкә бик рәхмәтлемен, чөнки беренче мәхәббәтемне шул чагында очраттым. Ул җәйдә башкаемны югалтыр дәрәҗәдә гашыйк булдым мин. Бар да көтмәгәндә килеп чыкты... Әнисе, шул чакларны искә төшергәндәй, беразга тынып калды. Ләйсәннең бу беренче мәхәббәт кыйссасы турында бик тә ишетәсе килә иде, кыбырсып, аның кулларынна кагылды. Әнисе кызының кызыксынудан балкып киткән йөзенә карап алды да әкрен генә сүзен дәвам итте. 
Ул чакта миңа нибарысы унҗиде яшь. Күңелнең моңарчы билгеле булмаган ниндидер яңа хисләр көтеп яшәгән чагы. Җәй бик матур килде ул елны. Печән өсте үтүгә, авыл халкы гөлҗимешкә ябырылды. Күрше кызлары белән бергәләшеп, без дә киттек болынга. И-и, ул болынның матурлыклары! Аның иң түрендә эре-эре кибәннәр кукыраешып утыра. Әрәмәлектә өздереп-өздереп кошлар сайрый. Чәчәкләрнең хуш исеннән башлар әйләнә. Чыпчык башы хәтле эре җимешләре арасыннан шомырт агачларының яфраклары да күренми. Без килгән урында кеше кулы тимәгән гөлҗимеш куаклары кып-кызыл җимешләрен күтәрә алмыйча торалар иде. Бу матурлыкны күңелемдә калдырырга теләп, озак кына гөлҗимешләргә карап тордым. Ул арада кызлар кайсы кая таралышып беткәннәр. Мин дә, нигә килүемне исемә төшереп, читтәрәк үскән куакка таба киттем. Иң элек энәләренә күзем төште. Ничекләр җыярмын икән, дип уйлыйм, үзем, гөлҗимеш төбенә капчыгымны куеп, кул җитеме генә үсеп утырган ботакка үреләм. Кинәт куакның икенче ягыннан кемдер кычкырып җибәрде: “Кагылма, үләсең киләмени?” Мин куркуымнан шап итеп артыма утырдым. “Бетүләрем шушы икән, нигә генә кызлардан калдым соң, кычкырсам ишетерләр микән?” – дип уйлап та бетермәдем, берәү якын килеп кулын сүзды. Мин, урманда япа-ялгыз калган кыз бала, теләмичә генә кулымны сузам, куркып кына башымны күтәреп карыйм. Каршымда киң җилкәле, дулкынланып торган кара чәчле миңа таныш булмаган бер егет басып тора. Аның көчле кулларына тотынып, аякка бастым, мин бу егет янында үземне чебеш хәтле генә итеп тойдым. Куркуымны сиздермәскә тырышып, күзләренә карыйм. Йә Ходаем, бирсә дә бирә икән кешегә матурлыкны. Мин кайда торуымны да онытып, аның сөрмәле зәңгәр күзләренә текәлдем. Бәлки, аларда күкнең зәңгәрлеге чагыла торгандыр? Шундый ягымлы, рәхәт итеп карыйлар, әллә сихерләделәр инде? Кара чәчле кешедә зәңгәр күзләр була микәнни? Мизгел эчендә шундый уйлар үтеп китте башымнан. Шунда гына мин аның һаман кулымнан тотып торуын күреп алдым. Ул үзе дә моны сизеп, әкрен генә кулымны җибәрде. Дөресен әйткәндә, ул да, мин дә моны теләмәдек. Безгә әнә шулай бер-беребезгә якын тору бик тә рәхәт иде. 

· Курыктыңмы? Мин сине куркытырмын дип уйламадым да. Әнә, күрәсеңме, син тотынырга теләгән ботакта бүрек хәтле шөпшә оясы эленеп тора.

Мин ул күрсәткән якка карадым һәм зур оя янында бызылдашып очкан эре шөпшәләрне күреп алдым. Шунда гына мин үземә нинди куркыныч янаган булуын аңладым. Әгәр бу шөпшәләр тузынган булсалармы...
· Рәхмәт сиңа, мондый куркынычка тап булырмын дип уйлаганым да юк иде. Монда каян килеп чыктың соң син?

· Көймә белән Кабаннан килдек. Бу урында гөлҗимеш бик уңган икән. Мин бу куактагы шөпшәләрне күзәтеп торганда, синең туп-туры шушы якка килүеңне күреп алдым. Син мине күрмәдең, килеп җитүгә ботакка үрелмәкче булдың. Калганын үзең дә беләсең.

· Алайса, син минем коткаручым булып чыгасың бит.

· Шулай була шул, – диде ул ягымлы елмаеп. – Исемең ничек соң синең?

· Ләйлә идем иртә белән, – дидем мин, үземчә шаярту дулкынына күчеп.

· Исемең дә үзең кебек матур икән бит. Ләйлә... – диде ул, хыялга бирелгән сыман. Ә мин Мәҗнүн булам! 

· Мәҗнүндер шул. Чын исемеңне әйтергә куркасыңмыни?

Үзем шулай дим, ә кулларым белән аның битләреннән сыйпыйсым килә. Бая кулымнан тотып торганда тәнемә таралган җылы дулкыннарны кабат тоярга телим. Уемны сизгәндәй, ул кулларымны үзенең учларына алды. 

· Нишләп берүзең генә йөрисең? Урманда кем булмас, Шүрәле килеп чыкса нишләрсең?

· Мондый батыр Шүрәлене әле кайчан күргән булыр идем? – дим.

· Бүген иртәдән бирле нигәдер күңелем алгысыган иде. Сине күрергә ашкынган икән ул. Мондый бәхет бөтен кешегә дә тәтеми шул, – ди егет, назлы елмаеп. 

· Бер тапкыр да күрмәгән-белмәгән кешене күрү нинди бәхет булсын инде?

· Дөрес түгел. Мин сине күптән беләм. Син минем хыялымда яши идең моңарчы.

Ул тагын нидер әйтергә теләгән иде, тик өлгермәде, куакларны чаж-чож аерып, җирән чәчле, базык кына гәүдәле бер кыз килеп чыкты да:

· Мансур, кычкырам, кычкырам, син эндәшмәйсең. Суга төшкән кебек юк булдың. Әйдә, кайтабыз, көймәче бабайның көтәргә вакыты юк, – диде ул түземсез тавыш белән, ә үзе усал итеп миңа карап куйды.

Мин шунда егетнең Мансур исемле булуын белдем. 

· Бар, кайта торыгыз. Мин Агыйделне йөзеп чыгармын, – диде ул тыныч кына.

· Нәмә, исәрләндеңме әллә? Әйдә киттек, – дип, әрсез кыз егетнең җиңнәренә ябышты.

Аның тиз генә китәргә исәбе юклыгын күреп, мин җирдә яткан капчыгымны алдым да кайтыр юлга таба борылдым. Монда артык кеше булып торудан мәгънә юк иде инде. Мансур миңа карап:

· Тукта, китмә, Ләйлә, – диде.

· Хуш, Мәҗнүн, насыйп булса очрашырбыз әле, – дип җавап кайтардым мин, аның күзләренә тутырып карап.

Мин киттем. Тагын күрешәчәгебезгә ышанып киттем. 

Ул көнне сыңар гөлҗимеш тә өзмәдем. Өйгә кайткач, баш авыртуны сылтау итеп, кичкә кадәр бүлмәдән дә чыкмадым. Мәҗнүн-Мансурымның һәр сүзен, хәрәкәтләрен искә төшердем. Күңелемнән генә аның белән сөйләштем. Дөньяда аның барлыгын белеп тору миңа рәхәтлек бирә иде. Бер күрүдә гашыйк булу дигән нәрсә бар икән ул, кызым. Шул көннән башлап, дустым Зөлфиядән кала берәүгә дә сиздермичә, беренче мәхәббәт утында яна башладым. 

Әнисе әнә шулар турында сөйләде Ләйсәнгә. Кыз ышанырга да, ышанмаска да белмәде. Шулай да сорыйсы итте:
· Әнием, син аны икенче көнне күрдеңме соң?

· Юк, кызым, икенче көнне дә, аннан соң да күрмәдем. Шулай язгандыр инде. Мин аны очратырга өметләнеп, берничә тапкыр шул гөлҗимешлеккә дә бардым, тик ул күренмәде. Тик торганда аларның авылына барырга теләүне әти-әнигә ничек аңлатасың, аннан соң, без яшь чакта алай әрсезләнеп йөрү гаеп санала иде. Кызлар минем иләс-миләсләнеп йөрүемә аптырыйлар, ә минем үз хисләрем белән уртаклашасым килми: аңламаслар, көләрләр генә дип куркам. Шул рәвешле бер атна чамасы вакыт узып, Казанга укырга киттем. Аралар бөтенләй ерагайды. Кышын укудан арына алганыбыз юк, җәен практика үтәбез. Миңа сүз каткан егетләргә артык игътибар да итмим, шулай да берсе бик үҗәт булып чыкты. Гел озата кайта, очрашырга җай эзләп кенә йөри, ә мин һаман Мансурны оныта алмыйм. 

Әйе, Ләйсән инде боларын да, алга таба ниләр булганын да белә. Бу үҗәт егет дигәне аның яраткан әтисе шул. Ул барыбер үзенекен иткән: алар укып бетергәч үк өйләнешкәннәр. Хәзер дә бик әйбәт торалар, тик әнисенең йөрәк түрендә йөрткән беренче мәхәббәтен онытып, әтисенә кияүгә чыгуы кыз өчен бераз сәеррәк тоела иде. Ләйсән бераздан моның сәбәбен белде. Әнисе бу турыда искә төшерергә теләмәсә дә, кызының йөдәтүенә түзә алмыйча, барын да сөйләп биргән иде. 

Онытмаган әнисе Мансурны, вакытлар узгач та оныта алмаган, ә бер тапкыр авылга кайткач, ул Агыйдел буенда теге сипкелле кызны очраткан. Алар бер-берсен тиз таныганнар. Озак кына сөйләшеп тә утырганнар, сүз гел Мансур турында барган. Ул теге чакта, Ләйләне очратырга теләп, еш кына әрәмәлеккә бара торган булган, ә Нәфисә (кызның исеме шулай икән) аның артыннан берничә тапкыр күзәткән дә икән. Теге гөлҗимеш куагы янында Мансур гел бер җырны җырлаган: 

Онтылмый беренче саф мәхәббәт,

Онтылмый Агыйдел сылуы.

Әрәмәлектә очрата алмагач, Мансур аларның авылына да барып чыккан, тик бу вакытта аның Ләйләсе Казанга киткән булган. Җитмәсә, Нәфисә беркөнне Мансурны очратып, Ләйләң Казанга киткәч үк, бер егеткә кияүгә чыккан, дип алдаган. Егет бу хәбәрне бик авыр кичергән: йокыдан, ашаудан калган. Барысын да онытырга теләп, хәрби училищега укырга киткән, бер елдан аның өйләнү хәбәре дә килгән. Нәфисә Ләйләгә әнә шулар турында сөйләгән, кайчандыр араларын бутаганы өчен кичерүен дә сораган. 

Ләйлә шунда барын да аңлаган: менә ни өчен Мансур аны эзләп тапмаган икән? Ә ул аны гаепләп тә маташкан булды.

Беренче мәхәббәтен оныта алмаган шул әнисе: укып бетереп, кияүгә чыкканчыга кадәр, Мансурдан хәбәр көткән, ә кияүгә чыккан елны болыннан гөлҗимеш алып кайтып утырткан. Менә шул куак аның күңелен җылытып, гел Мансурны хәтерләтеп торган. Бүген таңда ул тагын чәчәк аткан булып чыкты. “Тагын бер ел гомер узды..,” – дияр инде әнисе. 

Шулай уйланып утыра торгач, Ләйсән кояшның шактый гына өскә күтәрелүен дә сизми калган икән бит. Илдус та озаклады, йоклап калдымы икән әллә? Мактанчык, йоклап кала күрмә, кызый, дигән була бит әле. Йоклатырсың Ләйсәнне, балыкка йөрергә аннан да хирыс кеше юк бу авылда. Тиздән әнисе дә сыер саварга чыгар, ул чыкканчы тизрәк китәсе иде, югыйсә беркая җибәрмәс. Әнисе дигәннән, бүген бакчага кергәч, чәчәк аткан гөлҗимешен күреп, тагын үткәннәрен исенә төшерер, тагын моңаеп йөрер инде. Ләйсән дә шундый сөю утларында янар микән? Их, килсен иде әле ул мәхәббәт дигән тылсымлы нәрсә, югалтмас иде аны Ләйсән, күз карасыдай саклар иде. 

Бакча капкасы шыгырдап ачылды. Сукмак буйлап кармаклар күтәреп килүче Илдус күренде. Бер-ике сүз алыштылар да алар бакчадан чыгып киттеләр. Агыйдел буеның ямьле табигате бу балыкчыларны үз кочагына алырга әзер иде инде.
II

Җәйнең күңелле көннәре бер-бер артлы үтә тордылар. Инде август ае кереп бара, көз дә тиздән табигатькә үзе хуҗа буласын сиздерә башлады. Алмагачлар алмаларын көчкә күтәреп торалар, бакчадагы гөлҗимеш тә кып-кызыл булып утыра. Болын якларыннан бер урап кайту нияте белән, әнисе иртүк Агыйдел буена киткән иде. Ул күптәнге гадәтен һаман ташламый: елның шушы вакытында әрәмәлеккә барып, дару өчен генә төрле үләннәр, бераз гөлҗимеш җыеп кайта. Хәер, хәзер аны авылда берәү дә сату өчен җыймый инде. 

Ләйсәннең Казанга укырга китәргә әзерләнеп йөргән көннәре. Көн үзәгендә эшләрен бетереп, әнисе кайтуга чәй хәстәрләп йөри иде. Урам капкасыннан кемнеңдер кереп килүен күреп, кыз кунакны каршыларга чыкты. Озын буйлы, куе кара чәчле бер егет кыз янына килеп басты. Ләйсән дә, егет тә, исәнләшергә дә онытып, бер-берсенә текәлделәр. Кыз каршында әнисенең яшьлек мәхәббәте – Мансур үзе басып тора иде сыман. Егет тә бу чибәр кыз алдында бермәлгә югалып калды. Бу кыз әтисенең яшьлектә сөйгән  Ләйләсенең көзгедәге чагылышы сыман кебек тоелды аңа. Охшаса да охшар икән адәм баласы бер-берсенә. Әтисе сөйләгәннәрнең барысы да туры килеп торуын кара син. Кыз белән егет әнә шул рәвешле – бер-беренә кызыксыну катыш аптырау аша карап торган чакта, Ләйсәннең әнисе кайтып керде. Чиләге кулыннан төшеп китеп, бөтен җиргә кып-кызыл гөлҗимеш чәчелде...
· Мансур, – дип пышылдады Ләйләнең иреннәре үзе дә сизмәстән.

 Яшьләр чиләк шалтыраган тавышка борылып карадылар һәм шунда гына аптыраган кыяфәтле Ләйләне күреп алдылар. Егет, тартынып кына:

· Исәнмесез, – диде. – Мин Мансур улы Нияз булам, әтием әманәтен тапшырырга килдем.

Алар өйгә керделәр. Ләйсән әзерләгән табын янына утырыштылар. Ләйлә егеттән Мансур турында сораштырырга яхшысынмыйча утырды, тик уңайсызлануы юкка булып чыкты. Нияз үзе үк сүз башлады. Сөйләгәндә, вакыт-вакыт Ләйсәнгә карап алырга да онытмады.

· Әтием хәрби офицер иде минем. Туган якларын һәм шунда калган бер кызны гомере буе сагынып яшәде. Ул кыз сез булгансыз икән. Мин үсеп җиткәч, бер көздә без әтием белән бу якларга кунакка кайтып, берничә көн торып киттек. Ул мине Агыйдел буена алып барды, болын-әрәмәлекләрне күрсәтеп йөрде, ә беркөнне гөлҗимешлеккә алып килде. Шунда миңа үзенең яшьлек еллары турында сөйләде. Бик сагына иде ул яшьлеген. Ләйләсен бер тапкыр гына күреп калуы, ә аннан соң бөтенләйгә югалтуы турында ачынып сөйләгәндә, мин аның күзләрендә яшь күрдем. Авылда кемдер аңа сезнең шул елны Казанга китеп, кияүгә чыгуыгыз турында ялган хәбәр җиткергән. Шуннан соң ул туган ягы белән арасын өзеп, гел читтә яшәгән. Яратуы бик тә көчле иде әтиемнең, әрәмәдә сез төшереп калдырган менә шушы яулыкны гомер буе саклады. Чечняда сугыш башлангач, әтиемне берничә өлкән офицер белән командировкага җибәрделәр. Беренче кайтуында ул миңа, бу якларга килеп, сезне табарга һәм шушы яулыкны тапшырырга кушты. Күңеле сизенгән булгандыр, мөгаен, икенче тапкыр баруында ул командировкадан исән килеш кайтмады.

Ләйлә яулыкны кулына алды, битенә куеп торды, күзләреннән яшь тамчылары саркылып чыкты да яулык өстенә тамды. Юк икән бит инде Мансур. Ул бит аның барлыгын, исәнлеген тоеп яшәгәндә генә үзен бәхетле саный иде. Шушы озын гомер эчендә бер тапкыр гына булса да күрешә дә алмадылар, ичмасам. Нинди үкенечле ярату булды соң бу? Хуш, Мансур, бәхил бул, кичер мине, сине эзләп тапмавым өчен кичер. Ләйлә бу кадерле әманәткә беренче күргәндәй озак кына карап утырды. Кайда төшереп калдырдым микән, дип, озак эзләгән иде ул яулыгын, гөлҗимешкә эләгеп калган булган икән. Әйтерсең лә яулык та аларның бергә булмаячагын сизгән дә, бер-берсен шулай итеп булса да бәйләп торсыннар, ичмасам, дип теләгән. 

Кызы Ләйсән дә яулыкны сыйпап куйды. Мондый мәхәббәт киноларда гына буладыр, дип уйлый иде ул элегрәк. Баксаң, тормышта да була икән шундый ярату. Ул егеткә карады. Шул чакта егетнең үзенә төбәлгән зәңгәр күзләрендә чагылган ниндидер серле наз тойды ул. Кызга бик тә рәхәт иде ул карашны тою. Нияз белән икесе арасыннан күзгә күренмәс дулкын узды сыман. Аларның күңелләре бер-берсенә тартыла иде. “Мин гашыйк булдым, ахрысы,” – дип уйладылар алар бер үк вакытта. Моны сиздермәскә тырышсалар да, әнисе сизми каламы соң инде? Сизде ул йөрәк парәсенең бу егеткә битараф булмавын, сизде, эченнән генә бердәнберенә хәер-фатихасын да бирде. Мансурның дәвамы булган бу егетнең кызына бәхет алып киләсенә ана йөрәге шикләнми иде. Күңеленнән генә үзенең яшьлегенә кайтып килгән сыман тоелды аңа. Бер күрүдә гашыйк булу дигән нәрсәнең барлыгына күптән инанган Ләйләнең йөрәге: “Без татымаган бәхет сезне читләтеп үтмәсен иде, балакайлар. Сез безнең ялгышны берүк кабатламагыз, мәхәббәтегезне саклагыз, югалтмагыз,” – дип тибә иде сыман.

